
Abstrak

Kajian ini meneliti peranan teromba sebagai instrumen sosial dalam masyarakat Adat Perpatih di Luak
Ulu Muar, Negeri Sembilan, khususnya dalam mengukuhkan kesepaduan komuniti. Teromba sebagai
salah satu bentuk sastera lisan Melayu bukan sahaja berfungsi sebagai ungkapan estetika bahasa, malah
mengandungi nilai, norma dan prinsip adat yang membentuk struktur sosial masyarakat. Objektif
kajian ini adalah untuk menganalisis fungsi teromba dalam memperkukuh kesepaduan sosial dalam
kalangan komuniti Adat Perpatih. Kajian ini menggunakan pendekatan kualitatif melalui analisis
dokumen terhadap teks-teks teromba serta temu bual mendalam bersama informan adat. Dapatan
kajian menunjukkan bahawa teromba berfungsi sebagai mekanisme legitimasi sosial yang
mengabsahkan struktur kepimpinan adat, medium pendidikan nilai yang membentuk identiti kolektif
komuniti, serta penyelaras tingkah laku sosial dalam masyarakat. Melalui pengucapan dan pengamalan
teromba dalam pelbagai majlis adat, nilai muafakat, penghormatan terhadap pemimpin dan semangat
kebersamaan dipupuk serta dipelihara secara berterusan. Kesimpulannya, teromba bukan sekadar
warisan sastera lisan, tetapi merupakan wahana penting yang menyumbang kepada pengukuhan
kesepaduan sosial dan pembinaan identiti kolektif dalam masyarakat Adat Perpatih. Kajian ini turut
menyumbang kepada pengembangan kerangka teoretikal sosiobudaya dengan menegaskan peranan
tradisi lisan sebagai mekanisme pembinaan solidariti komuniti dalam konteks masyarakat Melayu
tradisional.

Kata kunci: Adat Perpatih, komuniti, perpaduan sosial, sastera lisan, teromba
Abstract

This study examines the role of teromba as a social instrument within the Adat Perpatil community in Luak Ulu
Muar, Negeri Sembilan, particularly in strengthening communal cobesion. As a form of Malay oral literature, teromba
Sfunctions not only as an aesthetic expression of langnage but also as a cultural medinm that embodies values, norms,
and customary principles shaping the social structure of the community. The objective of this study is to analyse the
[functions of teromba in reinforcing social cobesion within the Adat Perpatih community. This research adopts a
qualitative approach through document analysis of teromba texts and in-depth interviews with knowledgeable adat
informants. The findings reveal that teromba serves as a mechanism of social legitimation that validates traditional
leadership structures, acts as a medium for transmitting communal values that shape collective identity, and functions
as a regulator of social bebavionr within the community. Through its recitation and application in various customary
ceremonies, values such as consensus, respect for traditional leadership, and a sense of communal solidarity are



54 Jurnal Arkeologi Malaysia 39(1): 53-64

continnously cultivated and sustained. In conclusion, teromba is not merely a form of oral literary beritage but a
significant cultural medinm that contributes to the strengthening of commmunal cobesion and the formation of collective
identity within the Adat Perpatih community. This study also contributes to the theoretical understanding of oral
traditions as mechanisms for sustaining social solidarity in traditional societies.

Keywords: Adat Perpatih, community, oral literature, social cobesion, teromba.
PENGENALAN

Sastera lisan merupakan komponen penting dalam tradisi kebudayaan masyarakat Melayu yang
berfungsi bukan sahaja sebagai medium hiburan, tetapi juga sebagai wahana penyampaian nilai, norma
dan panduan kehidupan. Dalam masyarakat tradisional, sastera lisan berperanan sebagai mekanisme
sosial yang menyampaikan pengalaman kolektif, memperkukuh identiti komuniti serta memastikan
kesinambungan budaya dari satu generasi ke generasi yang lain. Bentuk-bentuk sastera lisan seperti
pantun, gurindam, seloka dan peribahasa bukan sahaja memperlihatkan keindahan bahasa, malah
mengandungi falsafah kehidupan dan prinsip moral yang membentuk struktur pemikiran serta
tingkah laku masyarakat.

Namun demikian, dalam konteks perubahan sosial kontemporari, tradisi sastera lisan semakin
berhadapan dengan cabaran peminggiran akibat arus globalisasi, perkembangan teknologi serta
perubahan pola komunikasi masyarakat. Beberapa kajian mutakhir menunjukkan bahawa pengamalan
dan pewarisan sastera lisan dalam kalangan generasi muda semakin berkurangan, sekali gus
menimbulkan kebimbangan terhadap kelangsungan fungsi sosialnya sebagai medium pembentukan
nilai dan identiti budaya. Walaupun demikian, peranan sastera lisan sebagai mekanisme sosial masih
relevan untuk diteliti, khususnya dalam konteks komuniti yang masih mengekalkan amalan tradisi
secara aktif.

Dalam konteks masyarakat Adat Perpatih di Negeri Sembilan, teromba mempunyai kedudukan
yang istimewa sebagai sebahagian daripada sistem adat yang mengatur kehidupan sosial komuniti.
Teromba merupakan ungkapan adat yang disampaikan dalam bentuk bahasa kiasan, berirama dan
sarat dengan makna simbolik, serta lazimnya diungkapkan dalam pelbagai majlis adat seperti
pelantikan pemimpin, perkahwinan dan perbincangan komuniti. Melalui pengucapan tersebut, prinsip
adat, nilai muafakat serta tanggungjawab sosial disampaikan secara tersirat namun berkesan kepada
anggota masyarakat. Hal ini menunjukkan bahawa teromba bukan sekadar bentuk sastera lisan, tetapi
berfungsi sebagai wahana komunikasi budaya yang mengukuhkan struktur sosial dan hubungan
komuniti.

Walau bagaimanapun, sorotan terhadap kajian-kajian terdahulu menunjukkan bahawa
penyelidikan berkaitan Adat Perpatih lebih tertumpu kepada aspek struktur sosial, sistem
kekeluargaan matrilineal serta organisasi kepimpinan adat. Peranan teromba sebagai instrumen sosial
dalam membina dan mengukuhkan kesepaduan komuniti masih kurang diberi perhatian secara
khusus dan mendalam. Kekurangan ini mewujudkan jurang pengetahuan berkaitan bagaimana tradisi
lisan berfungsi sebagai mekanisme yang menyumbang kepada pembentukan solidariti sosial dalam
konteks masyarakat adat.

Sehubungan itu, kajian ini dijalankan bagi meneliti peranan teromba sebagai instrumen sosial
dalam masyarakat Adat Perpatih di Luak Ulu Muar, Negeri Sembilan. Secara khusus, kajian ini
bertujuan untuk (i) mengenal pasti fungsi sosial teromba dalam masyarakat Adat Perpatih, dan (i)
menganalisis peranannya dalam mengukuhkan kesepaduan komuniti. Kajian ini diharapkan dapat
menyumbang kepada pengembangan ilmu dalam bidang sastera lisan dan kajian adat, khususnya
dalam memahami peranan tradisi budaya sebagai mekanisme pembinaan perpaduan sosial dalam
masyarakat Melayu tradisional.

SOROTAN LITERATUR
Teromba dalam Tradisi Adat Perpatih

Teromba merupakan salah satu bentuk sastera lisan yang mempunyai kedudukan signifikan dalam
tradisi Adat Perpatih di Negeri Sembilan. Dalam konteks masyarakat adat, teromba merujuk kepada
ungkapan berirama yang disampaikan secara lisan oleh pemimpin adat seperti buapak atau lembaga
bagi menjelaskan prinsip, peraturan serta falsafah kehidupan masyarakat (Norhalim Ibrahim 1993).
Ungkapan ini lazimnya disampaikan dalam bentuk bahasa yang puitis dan sarat dengan unsur kiasan
serta perbandingan yang mencerminkan pengalaman kolektif masyarakat adat. Menurut Mohd Rosli
Saludin (2004), teromba bukan sahaja memperlihatkan keindahan bahasa Melayu tradisional, malah
berfungsi sebagai medium penyampaian nilai, norma dan prinsip sosial yang diwarisi secara turun-
temurun dalam masyarakat Adat Perpatih.

Dalam perkembangan kajian mutakhir, sarjana seperti Wan Norhasniah Wan Husin (2018) dan
Rahimah Abdul Aziz (2020) menegaskan bahawa sastera lisan Melayu, termasuk teromba, perlu
difahami bukan sekadar sebagai warisan budaya, tetapi sebagai wacana sosial yang dinamik yang terus
berperanan dalam membentuk struktur pemikiran dan tingkah laku komuniti. Hal ini menunjukkan
bahawa teromba masih relevan dalam konteks semasa sebagai medium pembinaan makna sosial dan
pengukuhan identiti kolektif masyarakat beradat.

Dari segi konseptual, teromba dapat ditafsirkan sebagai wacana normatif adat yang
merumuskan prinsip-prinsip utama dalam sistem sosial Adat Perpatih. Kandungan teromba lazimnya
menggambarkan falsafah kehidupan masyarakat yang menekankan nilai muafakat, penghormatan
terhadap autoriti adat serta tanggungjawab kolektif terhadap komuniti. Struktur bahasa teromba
memperlihatkan ciri-ciri tertentu seperti penggunaan bahasa berirama, ungkapan simbolik serta
perbandingan dengan unsur alam seperti aur, tebing, bukit dan sungai yang menggambarkan
hubungan saling bergantung antara anggota masyarakat (Abdul Karim Mansor 2015). Dalam konteks
ini, alam dijadikan metafora sosial yang memperkukuh kefahaman terhadap prinsip keseimbangan
dan keharmonian dalam kehidupan bermasyarakat.

Sebagai ilustrasi, ungkapan teromba berikut sering digunakan dalam konteks menegaskan nilai
kebersamaan dan muafakat:

“Aur dengan tebing tidak dapat dipisahkan,
Hidup bersuku bersendi adat,

..... ')

Ungkapan ini menggambarkan bahawa hubungan dalam masyarakat Adat Perpatih bersifat
saling bergantung dan berteraskan prinsip kolektiviti. Nilai muafakat dan kerjasama yang dizahirkan
melalui bahasa simbolik ini bukan sahaja berfungsi sebagai nasihat moral, tetapi juga sebagai
mekanisme pembentukan kesedaran sosial dalam kalangan anggota komuniti.

Selain itu, teromba turut memainkan peranan penting dalam pelaksanaan adat. Dalam majlis
adat seperti pelantikan pemimpin suku, perkahwinan dan mesyuarat adat, teromba digunakan sebagai
medium untuk menyampaikan amanat adat dan menegaskan prinsip yang menjadi asas kepada
struktur sosial masyarakat (Norhalim Ibrahim 2007). Kajian terkini oleh Azmi Ariffin (2019) dan
Mohd Taib Osman (2018) menunjukkan bahawa pengucapan tradisi lisan dalam masyarakat Melayu
berfungsi sebagai alat legitimasi sosial, iaitu mengabsahkan keputusan dan memperkukuh struktur
autoriti dalam komuniti.

Melalui pengucapan teromba, nilai-nilai adat disampaikan secara tersirat namun berkesan,
sekali gus mengukuhkan kefahaman masyarakat terhadap tanggungjawab mereka dalam memelihara
keharmonian komuniti. Dalam kerangka sosiologi, fungsi ini sejajar dengan konsep kesedaran kolektif
(Dutkheim) dan boleh ditafsirkan melalui perspektif “asabiyyah oleh Ibn Khaldun, iaitu solidariti
sosial yang terbina melalui perkongsian nilai, norma dan pengalaman bersama. Oleh itu, teromba

bukan sekadar karya sastera lisan, tetapi berfungsi sebagai institusi sosial simbolik yang mengatur
tingkah laku, memperkukuh hubungan kekeluargaan serta mengekalkan kestabilan dalam Masyarakat
Adat Perpatih.

Sastera Lisan sebagai Instrumen Sosial

Dalam konteks masyarakat Adat Perpatih, teromba sebagai bentuk sastera lisan tidak boleh difahami
sekadar sebagai warisan budaya atau ekspresi estetika, tetapi perlu ditanggapi sebagai instrumen sosial
yang berfungsi secara operasional dalam struktur adat. Hal ini menunjukkan bahawa fungsi sastera
lisan dalam komuniti beradat melangkaui peranan representasional, sebaliknya bertindak sebagai
mekanisme yang secara aktif membentuk, menstruktur dan mengawal hubungan sosial. Oleh itu,
sebarang perbincangan tentang sastera lisan dalam kajian ini perlu berangkat daripada konteks khusus
teromba sebagai wacana adat yang berfungsi dalam ruang institusi sosial, bukannya sebagai kategori
umum sastera tradisional.

Pendekatan awal oleh Jan Vansina yang melihat tradisi lisan sebagai medium penyimpanan
memori kolektif sememangnya penting dalam menjelaskan fungsi pewarisan budaya. Namun
demikian, kerangka ini cenderung bersifat arkival dan retrospektif, iaitu menumpukan kepada aspek
kesinambungan sejarah tanpa memberi perhatian yang mencukupi terhadap peranan tradisi lisan
sebagai agen yang mengawal tingkah laku sosial dalam konteks semasa. Dalam kes teromba,
pendekatan ini tidak memadai kerana teromba bukan sekadar menyimpan memori adat, tetapi
digunakan secara aktif dalam situasi sosial seperti pelantikan pemimpin dan penyelesaian konflik,
sekali gus menunjukkan fungsi regulatif yang lebih dominan.

Sebaliknya, Clifford Geertz melalui pendekatan interpretatifnya menegaskan bahawa unsur
simbolik dalam budaya berfungsi sebagai sistem makna yang membimbing tindakan sosial. Perspektif
ini lebih hampir dengan realiti fungsi teromba, khususnya dalam memahami bagaimana bahasa kiasan
dan simbol alam dalam teromba membentuk kerangka pemikiran masyarakat. Walau bagaimanapun,
pendekatan Geertz masih menekankan dimensi interpretasi makna, dan kurang meneliti bagaimana
simbol tersebut beroperasi dalam konteks kuasa dan legitimasi sosial. Dalam hal ini, teromba bukan
sahaja mentafsir realiti sosial, tetapi turut mengabsahkan struktur autoriti adat melalui pengucapan
yang diiktiraf secara kolektif.

Dalam kerangka sosiologi klasik, Emile Durkheim menegaskan bahawa nilai dan norma
kolektif merupakan asas kepada pembentukan solidariti sosial melalui konsep kesedaran kolektif.
Pendekatan ini membantu menjelaskan bagaimana pengulangan ungkapan teromba dalam pelbagai
konteks sosial menyumbang kepada penginternalisasian nilai adat. Namun demikian, pendekatan
Durkheim yang bersifat makro memperlihatkan keterbatasan dalam menjelaskan mekanisme mikro
dan kontekstual bagaimana nilai tersebut diartikulasikan dan dikuatkuasakan dalam interaksi sebenat.
Dalam konteks teromba, pengucapan oleh buapak atau lembaga bukan sekadar pengulangan norma,
tetapi satu tindakan sosial yang mempunyai implikasi autoritatif terhadap tingkah laku komuniti.

Sehubungan itu, analisis terhadap teromba memerlukan kerangka yang menggabungkan
dimensi simbolik, normatif dan struktural secara serentak. Dalam hal ini, konsep ‘asabiyyah oleh Ibn
Khaldun memberikan penjelasan yang lebih komprehensif, khususnya dalam memahami bagaimana
solidariti sosial terbina melalui perkongsian nilai dan pengalaman kolektif yang diinstitusikan melalui
amalan budaya. Teromba berfungsi sebagai medium yang bukan sahaja menyampaikan nilai tersebut,
tetapi turut mengukuhkannya melalui legitimasi sosial dan pengiktirafan kolektif dalam konteks adat.
Dalam masyarakat Adat Perpatih, teromba memperlihatkan fungsi yang bersifat dinamik dan betlapis,
iaitu sebagai medium legitimasi autoriti, mekanisme kawalan sosial dan wahana pembentukan identiti
kolektif. Berbeza dengan bentuk sastera lisan lain seperti pantun atau cerita rakyat yang lebih bersifat
umum dan tidak terikat secara langsung dengan struktur institusi, teromba beroperasi dalam ruang
adat yang formal dan mempunyai implikasi langsung terhadap organisasi sosial. Penggunaannya dalam
majlis adat memperlihatkan bahawa teromba bukan sekadar menyampaikan nilai secara simbolik,
tetapi turut berfungsi sebagai alat regulatif yang mengawal tingkah laku dan memastikan pematuhan
terhadap norma komuniti.

Oleh itu, sastera lisan dalam bentuk teromba perlu difahami sebagai instrumen sosial yang berfungsi
secara kontekstual, performatif dan institusional dalam kehidupan masyarakat Adat Perpatih.
Pendekatan ini bukan sahaja memperluas pemahaman terhadap fungsi sastera lisan dalam masyarakat
tradisional, tetapi juga menegaskan bahawa tradisi lisan merupakan mekanisme aktif yang
menghubungkan makna, kuasa dan struktur sosial dalam pembentukan serta pengekalan solidariti
komuniti beradat.

Konsep Perpaduan Sosial dalam Perspektif Sosiologi

Bahagian ini secara eksplisit membentuk kerangka konseptual kajian, iaitu konsep perpaduan sosial
yang digunakan bagi mentafsir peranan teromba dalam masyarakat Adat Perpatih di Luak Ulu Muar.
Dalam perspektif sosiologi, perpaduan sosial merujuk kepada tahap keterikatan, kesepaduan dan rasa
kebersamaan dalam kalangan anggota masyarakat yang berkongsi nilai, norma dan kepentingan
bersama. Konsep ini berkait rapat dengan idea solidariti sosial yang menjelaskan bagaimana hubungan
antara individu diperkukuh melalui kesepakatan nilai serta pematuhan terhadap peraturan sosial.
Dalam konteks kajian ini, teromba tidak hanya dilihat sebagai medium budaya, tetapi sebagai
mekanisme operasional yang menyalurkan, menginstitusikan dan mengekalkan elemen perpaduan
tersebut dalam kehidupan masyarakat adat.

Menurut Emile Durkheim, solidariti sosial berfungsi sebagai asas yang mengikat anggota
masyarakat melalui konsep kesedaran kolektif yang membentuk tingkah laku serta hubungan sosial.
Pendekatan ini menekankan bahawa kestabilan sosial bergantung kepada tahap perkongsian dan
pematuhan terhadap nilai serta norma bersama. Namun demikian, pendekatan Durkheim yang
bersifat struktural memperlihatkan keterbatasan kerana cenderung melihat solidariti sebagai hasil
konsensus yang relatif stabil, tanpa meneliti secara mendalam mekanisme budaya yang secara aktif
menghasilkan dan memperbaharui kesedaran kolektif dalam konteks lokal. Dalam hal ini, teromba
boleh ditafsirkan sebagai medium simbolik yang mengisi jurang tersebut, iaitu sebagai wahana yang
mengartikulasikan dan menguatkuasakan nilai secara berulang dalam situasi sosial sebenar.

Selain itu, pemikiran Ibn Khaldun melalui konsep ‘asabiyyah memberikan dimensi yang lebih
dinamik dalam memahami perpaduan sosial. ‘Asabiyyah merujuk kepada semangat kekitaan,
kesetiaan dan solidariti yang terbina melalui pengalaman bersama serta ikatan sosial dalam sesuatu
kelompok. Berbeza dengan pendekatan Durkheim, Ibn Khaldun melihat perpaduan sebagai
fenomena yang bersifat kontekstual dan berubah-ubah bergantung kepada kekuatan hubungan sosial
dalam komuniti. Dalam konteks masyarakat Adat Perpatih, konsep ini amat relevan untuk
menjelaskan bagaimana teromba berfungsi sebagai medium yang mengukuhkan semangat
kebersamaan melalui pengulangan nilai muafakat, tanggungjawab kolektif dan penghormatan
terhadap struktur kepimpinan adat.

Walau bagaimanapun, analisis terhadap kajian terdahulu menunjukkan bahawa kebanyakan
penyelidikan berkaitan solidariti sosial dan ‘asabiyyah lebih tertumpu kepada dimensi struktur sosial,
kepimpinan dan organisasi komuniti, tanpa memberi penekanan terhadap peranan tradisi lisan sebagai
mekanisme budaya yang menggerakkan perpaduan tersebut. Sebagai contoh, kajian oleh Syed Farid
Alatas (2014 & 2017) meneliti konsep Ibn Khaldun dalam konteks sosiologi sejarah dan
pembangunan masyarakat, namun tidak mengaitkannya secara khusus dengan tradisi lisan. Begitu
juga, kajian oleh Rahimah Abdul Aziz (2020) dan Wan Norhasniah Wan Husin (2018) yang
membincangkan budaya dan identiti masyarakat Melayu lebih menekankan dimensi nilai dan struktur
sosial secara umum, tanpa meneliti secara mendalam fungsi teromba sebagai instrumen sosial yang
operasional dalam konteks adat. Kekosongan ini menunjukkan bahawa dimensi sastera lisan sebagai
mekanisme penghasilan dan pengukuhan solidariti sosial masih kurang diterokai secara empirikal dan
konseptual.

Sehubungan itu, kajian ini mengintegrasikan konsep solidatiti sosial dan ‘asabiyyah dengan
analisis terhadap teromba sebagai instrumen budaya yang berfungsi secara simbolik, normatif dan
regulatif dalam masyarakat Adat Perpatih di Luak Ulu Muar. Secara lebih tegas, sumbangan baharu
kajian ini terletak pada usaha:

1. Memposisikan teromba sebagai mekanisme aktif (bukan pasif) dalam pembentukan
perpaduan sosial;

2. Menghubungkan teori sosiologi klasik dengan konteks budaya tempatan secara
kontekstual, bukan sekadar aplikasi umum;

3. Mengisi jurang kajian dengan meneliti tradisi lisan sebagai agen yang menghubungkan
makna, kuasa dan struktur sosial dalam komuniti adat;

4. Mengemukakan model konseptual baharu yang menjelaskan hubungan antara teromba,

nilai adat dan pembentukan solidariti sosial.

Dengan demikian, kajian ini bukan sahaja memperluas aplikasi teori sosiologi klasik dalam
konteks masyarakat Melayu tradisional, tetapi juga menegaskan bahawa tradisi lisan seperti teromba
merupakan mekanisme institusional yang signifikan dalam pembentukan, pengukuhan dan kelestarian
perpaduan sosial dalam komuniti beradat.

Jurang Kajian

Kajian-kajian terdahulu berkaitan Adat Perpatih kebanyakannya memberi tumpuan kepada
aspek struktur sosial, khususnya sistem kekeluargaan matrilineal, organisasi kepimpinan adat serta
peranan institusi seperti buapak, lembaga dan penghulu dalam mengatur kehidupan masyarakat.
Walau bagaimanapun, kajian yang meneliti peranan sastera lisan, khususnya teromba, sebagai
mekanisme yang menyumbang kepada pembinaan dan pengukuhan perpaduan sosial dalam komuniti
Adat Perpatih masih terhad. Oleh itu, kajian ini dijalankan bagi mengisi jurang tersebut dengan
meneliti fungsi teromba sebagai instrumen sosial yang berperanan dalam memperkukuh kesepaduan
dan identiti kolektif masyarakat Adat Perpatih.

METODOLOGI KAJTAN

Kajian ini menggunakan pendekatan kualitatif bagi memahami secara mendalam peranan teromba
sebagai instrumen sosial dalam masyarakat Adat Perpatih. Pendekatan ini dipilih kerana ia
membolehkan penyelidik meneliti makna, nilai dan pengalaman sosial yang terkandung dalam tradisi
lisan serta amalan adat dalam konteks kehidupan komuniti. Reka bentuk kajian kes digunakan dengan
menumpukan kepada komuniti Adat Perpatih di Luak Ulu Muar, Negeri Sembilan sebagai lokasi
kajian. Pemilihan lokasi ini adalah bersesuaian kerana komuniti tersebut masih mengekalkan amalan
adat serta penggunaan teromba dalam pelbagai majlis dan interaksi sosial masyarakat.

Pengumpulan data dijalankan melalui tiga kaedah utama, iaitu analisis dokumen, temu bual
mendalam dan pemerhatian. Analisis dokumen melibatkan penelitian terhadap teks-teks teromba
yang berkaitan dengan prinsip adat, nilai komuniti dan hubungan sosial. Kaedah ini bertujuan
mengenal pasti makna simbolik serta tema-tema utama yang mencerminkan fungsi sosial teromba
dalam masyarakat.

Temu bual mendalam dijalankan dengan seramai 8 orang informan yang dipilih secara
persampelan bertujuan (purposive sampling). Informan terdiri daripada pemimpin adat (buapak dan
lembaga), tokoh masyarakat serta individu yang arif tentang tradisi lisan Adat Perpatih. Kesemua
informan mempunyai pengalaman langsung dalam pengucapan atau penglibatan dalam majlis adat,
dengan tempoh pengalaman antara 10 hingga 30 tahun. Pemilihan informan ini adalah penting bagi
memastikan data yang diperoleh bersifat kaya, kontekstual dan relevan dengan fokus kajian.

Selain itu, pemerhatian turut dijalankan dalam beberapa maijlis adat seperti perbincangan
komuniti dan upacara pelantikan bagi meneliti secara langsung bagaimana teromba diucapkan dan
digunakan dalam konteks sosial. Pemerhatian ini membolehkan penyelidik memahami penggunaan
sebenar teromba sebagai medium komunikasi adat serta peranannya dalam menyampaikan nilai dan
norma kepada anggota komuniti.

Bagi memastikan kesahan (validity) dan kebolehpercayaan (reliability) data, kajian ini
menggunakan beberapa strategi, antaranya triangulasi kaedah melalui penggunaan pelbagai sumber

data (dokumen, temu bual dan pemerhatian), semakan rakan penyelidik (peer debriefing), serta
pengesahan maklumat oleh informan (member checking). Di samping itu, penyelidik turut
mengekalkan rekod lapangan secara sistematik bagi meningkatkan ketelusan dan kebolehpercayaan
dapatan kajian.

Data yang diperoleh dianalisis menggunakan pendekatan analisis tematik. Proses analisis
dimulakan dengan transkripsi temu bual secara verbatim, diikuti dengan pembacaan berulang bagi
memahami keseluruhan data. Seterusnya, proses pengekodan awal (open coding) dilakukan dengan
mengenal pasti unit makna yang berkaitan dengan peranan teromba dalam masyarakat. Kod-kod ini
kemudiannya dikelompokkan kepada kategori yang lebih besar melalui axial coding, sebelum
dirumuskan kepada beberapa tema utama seperti fungsi sosial, pengukuhan komuniti, kawalan
tingkah laku dan pembinaan identiti.

Akhir sekali, tema-tema yang dikenal pasti ditafsit secara interpretatif dengan
menghubungkannya kepada kerangka teori solidariti sosial dan konsep ‘asabiyyah bagi menjelaskan
peranan teromba sebagai instrumen sosial dalam memperkukuh kesepaduan komuniti Adat Perpatih.

DAPATAN DAN ANALISIS KAJIAN
Teromba sebagai Instrumen Perpaduan Sosial

Berdasarkan analisis data, dapatan kajian ini memperlihatkan bahawa teromba berfungsi sebagai
instrumen penting dalam memperkukuh kesepaduan komuniti dalam masyarakat Adat Perpatih.
Peranan ini dapat difahami melalui beberapa subtema utama yang muncul daripada analisis tematik,
iaitu (i) penegasan nilai muafakat, (i) legitimasi struktur kepimpinan adat, dan (i) pembentukan
kesedaran kolektif.

(i) Penegasan Nilai Muafakat dan Kebersamaan

Analisis terhadap teks teromba menunjukkan bahawa nilai muafakat dan kebersamaan merupakan
elemen yang dominan dalam ungkapan adat. Hal ini dapat dilihat melalui petikan berikut:

“Bulat air kerana pembetung, bulat manusia kerana muafakat,
Bercerai kita robob, bersatu kita tegub.”

Petikan ini menggambarkan bahawa kesepaduan komuniti bergantung kepada kesepakatan dan
kerjasama antara anggota masyarakat. Ungkapan tersebut bukan sekadar bersifat retorik, tetapi
berfungsi sebagai peringatan normatif yang menekankan kepentingan kebersamaan dalam
mengekalkan kestabilan sosial.

Dapatan ini turut disokong oleh temu bual dengan seorang informan:

“Dalam adat kami, muafakat itn asas. Teromba selalu disebut masa mesyuarat supaya orang ingat,
keputusan bukan ikut individu, tapi ikut persetujuan bersama.” (Informan 3)

Petikan ini menunjukkan bahawa teromba digunakan secara aktif dalam konteks sosial sebagai
medium untuk mengukuhkan nilai muafakat dalam kalangan anggota komuniti.

(ii) Legitimasi Struktur Kepimpinan Adat
Selain itu, dapatan kajian menunjukkan bahawa teromba berperanan sebagai mekanisme legitimasi
yang mengabsahkan struktur kepimpinan dalam masyarakat Adat Perpatih. Hal ini dapat diperhatikan

melalui ungkapan teromba yang menegaskan kedudukan pemimpin adat:

“Lembaga beradat, buapak memegang amanal,
Adat dijunjung, pusaka dipelibara.”

Ungkapan ini menegaskan bahawa pemimpin adat bukan sahaja mempunyai kedudukan sosial,
tetapi turut memikul tanggungjawab moral dalam memelihara adat dan kesejahteraan komuniti.
Teromba dalam konteks ini berfungsi sebagai medium simbolik yang mengukuhkan autoriti
pemimpin serta memastikan kepatuhan terhadap struktur sosial.

Seorang informan turut menjelaskan:

“Bila teromba dibaca, orang fabam siapa yang memimpin dan kenapa perlu dibormati. Itu bukan sekadar
adat, tapi tanggungiawab yang diwariskan.” (Informan 5)

Dapatan ini menunjukkan bahawa teromba memainkan peranan penting dalam menstruktur
hubungan kuasa dan memperkukuh legitimasi kepimpinan dalam komuniti.

(iii) Pembentukan Kesedaran Kolektif

Dapatan kajian juga menunjukkan bahawa teromba berfungsi dalam membentuk kesedaran kolektif
dalam kalangan anggota masyarakat. Melalui pengulangan ungkapan adat dalam pelbagai konteks
sosial, nilai dan norma komuniti diperkukuh secara berterusan.

Sebagai contoh, petikan berikut memperlihatkan hubungan saling bergantung dalam komuniti:

“Ke bukit sama didaki, ke lurah sama dituruni,

..... 3

Ungkapan ini menekankan kepentingan solidariti dan tanggungjawab bersama dalam
menghadapi cabaran kehidupan. Ia mencerminkan prinsip bahawa setiap anggota komuniti
mempunyai peranan dalam mengekalkan keharmonian sosial.

Perkara ini turut disokong oleh dapatan temu bual:

“Teromba ini sebenarnya cara orang lama ajar kita hidup dalam masyarakat. Bila selalu dengar,
kita faham kita bukan hidup seorang, tapi dalam satu komuniti.” (Informan 2)

Hal ini menunjukkan bahawa teromba berfungsi sebagai medium pendidikan sosial yang
membentuk cara berfikir dan bertindak dalam kalangan anggota masyarakat.

Secara keseluruhannya, dapatan kajian menunjukkan bahawa teromba bukan sekadar ungkapan
sastera lisan, tetapi merupakan instrumen sosial yang berfungsi secara aktif dalam memperkukuh
kesepaduan komuniti. Melalui penegasan nilai muafakat, legitimasi kepimpinan adat dan
pembentukan kesedaran kolektif, teromba memainkan peranan penting dalam mengekalkan
kestabilan dan keharmonian dalam masyarakat Adat Perpatih.

Pengukuhan Ikatan Kekeluargaan dan Komuniti

Dapatan kajian turut menunjukkan bahawa teromba berperanan dalam mengukuhkan ikatan
kekeluargaan dan hubungan komuniti dalam masyarakat Adat Perpatih. Kandungan teromba sering
menckankan nilai kebersamaan, saling membantu serta tanggungjawab bersama dalam kalangan
anggota suku dan komuniti. Dalam struktur sosial Adat Perpatih yang berasaskan sistem kekeluargaan
matrilineal, hubungan antara anggota keluarga dan suku menjadi asas kepada pembentukan solidariti
sosial. Melalui ungkapan teromba, anggota masyarakat diingatkan tentang kepentingan menjaga
hubungan kekeluargaan, menghormati saudara-mara serta memelihara keharmonian dalam komuniti.
Selain itu, teromba turut menggambarkan konsep kebersamaan yang menjadi prinsip utama dalam
masyarakat adat. Nilai seperti muafakat, tolong-menolong dan keutamaan kepentingan bersama
berbanding kepentingan individu sering dizahirkan melalui ungkapan simbolik dalam teromba.
Pengucapan teromba dalam majlis adat dan pertemuan komuniti berfungsi sebagai peringatan kolektif

tentang tanggungjawab setiap anggota masyarakat terhadap kesejahteraan komuniti. Oleh itu,
teromba bukan sahaja berfungsi sebagai ungkapan adat, tetapi juga sebagai medium yang
mengukuhkan semangat kebersamaan dan mempererat hubungan sosial dalam masyarakat Adat
Perpatih.

Fungsi Didaktik Teromba

Dapatan kajian menunjukkan bahawa teromba turut memainkan fungsi didaktik dalam masyarakat
Adat Perpatih, khususnya dalam penyampaian nilai dan norma sosial kepada anggota komuniti.
Kandungan teromba lazimnya sarat dengan nasihat, peringatan serta panduan kehidupan yang
menekankan kepentingan mematuhi adat, menjaga keharmonian komuniti dan menghormati struktur
kepimpinan adat. Melalui bahasa kiasan dan perumpamaan yang digunakan dalam teromba, nilai
seperti muafakat, tanggungjawab sosial, kesopanan serta kepatuhan terhadap adat dapat disampaikan
secara halus tetapi berkesan kepada masyarakat.

Selain itu, teromba juga berfungsi sebagai medium pendidikan tidak formal kepada generasi
muda. Dalam masyarakat adat, pengucapan teromba dalam majlis adat, perbincangan suku atau
pertemuan komuniti menjadi ruang pembelajaran yang membolehkan generasi muda memahami
prinsip dan falsafah Adat Perpatih. Melalui pendedahan berterusan terhadap ungkapan teromba,
generasi muda dapat mempelajari nilai budaya, etika sosial dan tanggungjawab mereka sebagai anggota
komuniti. Oleh itu, teromba berperanan sebagai wahana pendidikan budaya yang membantu
memelihara kesinambungan nilai dan identiti masyarakat Adat Perpatih dari satu generasi ke generasi
yang lain.

Teromba sebagai Mekanisme Penyelesaian Konflik

Dapatan kajian menunjukkan bahawa teromba turut berperanan sebagai mekanisme penyelesaian
konflik dalam masyarakat Adat Perpatih. Dalam konteks kehidupan komuniti adat, pertikaian yang
timbul antara anggota masyarakat sering dirujuk kepada prinsip dan nilai yang terkandung dalam
teromba. Ungkapan teromba yang sarat dengan nasihat dan peringatan berfungsi sebagai panduan
moral yang membantu pihak yang terlibat memahami batas tingkah laku serta kepentingan menjaga
keharmonian dalam komuniti.

Selain itu, penggunaan teromba dalam proses perbincangan adat membolehkan penyelesaian
konflik dilakukan secara berlapik dan berhemah. Bahasa simbolik yang digunakan dalam teromba
membolehkan teguran dan nasihat disampaikan tanpa menyinggung perasaan pihak yang terlibat.
Melalui rujukan kepada prinsip yang terkandung dalam teromba, pemimpin adat dapat menegaskan
nilai muafakat, keadilan dan tanggungjawab bersama dalam menyelesaikan pertikaian. Hal ini
menunjukkan bahawa teromba bukan sahaja berfungsi sebagai ungkapan sastera lisan, tetapi juga
sebagai rujukan moral yang membantu mengekalkan keharmonian dan kestabilan sosial dalam
masyarakat Adat Perpatih.

Teromba sebagai Naratif Identiti Kolektif

Dapatan kajian juga menunjukkan bahawa teromba berfungsi sebagai naratif yang mengukuhkan
identiti kolektif dalam masyarakat Adat Perpatih. Kandungan teromba sering memuatkan unsur
sejarah, asal-usul suku serta hubungan antara anggota komuniti yang diwarisi secara turun-temurun.
Melalui pengucapan teromba dalam pelbagai majlis adat, naratif tentang latar belakang komuniti, nilai
budaya dan prinsip adat dipelihara serta disampaikan kepada generasi seterusnya. Hal ini menjadikan
teromba sebagai medium yang membantu mengekalkan memori kolektif dan kesinambungan tradisi
dalam masyarakat.

Selain itu, teromba turut memperkukuh rasa kebersamaan dan identiti komuniti dalam
kalangan anggota masyarakat. Ungkapan yang terkandung dalam teromba menggambarkan hubungan
yang erat antara anggota suku serta tanggungjawab bersama dalam memelihara adat dan budaya.
Melalui naratif yang disampaikan, anggota komuniti dapat memahami kedudukan mereka dalam

struktur sosial serta menghargai warisan adat yang menjadi asas kepada identiti masyarakat Adat
Perpatih. Oleh itu, teromba berperanan sebagai wahana penting yang bukan sahaja mengekalkan
sejarah dan tradisi, tetapi juga mengukuhkan identiti kolektif dalam komuniti adat.

PERBINCANGAN

Perbincangan kajian ini menghubungkan dapatan empirikal dengan kerangka teoti sosial bagi menilai
secara kritikal peranan teromba dalam masyarakat Adat Perpatih. Secara umum, dapatan kajian
mengesahkan bahawa teromba bukan sekadar bentuk sastera lisan, tetapi berfungsi sebagai
mekanisme sosial yang operasional dalam menyampaikan, menstruktur dan mengawal nilai serta
norma adat. Fungsi ini pada asasnya menyokong konsep solidariti sosial yang menekankan
kepentingan nilai bersama dan kesedaran kolektif dalam mengekalkan keharmonian komuniti.
Namun demikian, dapatan kajian ini tidak sekadar mengesahkan kerangka teori sedia ada, sebaliknya
memperlihatkan bahawa mekanisme pembentukan solidariti dalam konteks masyarakat adat adalah
lebih dinamik, simbolik dan kontekstual berbanding yang dihuraikan dalam kerangka teori klasik.

Dalam kerangka Emile Durkheim, solidariti sosial terbina melalui kesedaran kolektif yang
dikongsi oleh anggota masyarakat. Dapatan kajian ini sebahagiannya menyokong pandangan tersebut,
khususnya dalam menunjukkan bagaimana pengulangan ungkapan teromba dalam pelbagai konteks
sosial menyumbang kepada penginternalisasian nilai adat. Walau bagaimanapun, dapatan kajian ini
juga memperluas dan memperhalusi teori Durkheim dengan menunjukkan bahawa kesedaran kolektif
tidak terbentuk secara abstrak atau statik, tetapi dihasilkan melalui praktik budaya yang bersifat
performatif, iaitu melalui pengucapan teromba dalam situasi adat yang mempunyai autoriti sosial.
Dengan kata lain, solidariti dalam masyarakat Adat Perpatih bukan hanya hasil konsensus nilai, tetapi
turut bergantung kepada mekanisme simbolik yang menghidupkan dan menguatkuasakan nilai
tersebut secara berterusan.

Sementara itu, konsep ‘asabiyyah oleh Ibn Khaldun didapat lebih hampir dengan dapatan
kajian ini, khususnya dalam menjelaskan dimensi semangat kekitaan dan keterikatan sosial dalam
komuniti. Dapatan kajian menunjukkan bahawa teromba berfungsi sebagai medium yang
memperkukuh ‘asabiyyah melalui penegasan nilai muafakat, tanggungjawab kolektf dan kesetiaan
terhadap struktur kepimpinan adat. Namun demikian, dapatan kajian ini juga memperlihatkan satu
nuansa penting yang tidak dihuraikan secara mendalam oleh Ibn Khaldun, iaitu peranan bahasa
simbolik dan estetika budaya dalam menginstitusikan solidariti tersebut. Dalam konteks ini,
‘asabiyyah bukan sekadar terbina melalui pengalaman sosial, tetapi turut diperkukuh melalui
pengucapan budaya yang berstruktur dan diiktiraf secara institusional seperti teromba.

Perbincangan ini turut dibandingkan dengan dapatan kajian dalam bidang sastera lisan Melayu.
Kajian oleh Mohd Taib Osman (2018) dan Harun Mat Piah (2015) menunjukkan bahawa sastera lisan
seperti pantun dan cerita rakyat berfungsi sebagai medium penyampaian nilai dan norma masyarakat.
Walau bagaimanapun, dapatan kajian ini mempetrlihatkan perbezaan yang signifikan, iaitu teromba
bukan sahaja bersifat representasional, tetapi mempunyai fungsi institusional dan regulatif yang lebih
jelas kerana penggunaannya terikat secara langsung dengan struktur adat. Hal ini menunjukkan
bahawa tidak semua bentuk sastera lisan mempunyai tahap pengaruh sosial yang sama, dan teromba
memperlihatkan kedudukan yang lebih strategik dalam organisasi sosial masyarakat.

Dalam konteks kajian Adat Perpatih pula, penyelidikan oleh Norhalim Ibrahim (2007) dan
Abdul Halim Ali (2018) banyak menekankan aspek struktur sosial, sistem kekeluargaan dan
kepimpinan adat. Dapatan kajian ini melengkapi perbincangan tersebut dengan menunjukkan bahawa
struktur sosial tersebut tidak hanya dikekalkan melalui institusi formal, tetapi turut diperkukuh melalui
mekanisme budaya seperti teromba yang berfungsi sebagai medium legitimasi dan kawalan sosial. Ini
memperlihatkan bahawa dimensi budaya dan simbolik memainkan peranan yang lebih aktif dalam
mengekalkan kestabilan sosial berbanding yang sering dihuraikan dalam kajian terdahulu.

Selain itu, jika dibandingkan dengan kajian komuniti tradisional lain, seperti masyarakat desa
di Asia Tenggara yang dibincangkan oleh Clifford Geertz (1973), dapatan kajian ini menunjukkan

bahawa simbol budaya sememangnya berfungsi sebagai sistem makna yang membimbing tindakan
sosial. Namun demikian, dalam konteks teromba, simbol tersebut bukan sahaja mentafsir realiti sosial,
tetapi turut mempunyai kuasa normatif dan autoritatif kerana diucapkan dalam kerangka adat yang
diinstitusikan. Hal ini membezakan teromba daripada bentuk simbol budaya lain yang mungkin lebih
bersifat interpretatif tanpa implikasi regulatif yang jelas.

Secara keseluruhannya, dapatan kajian ini menunjukkan bahawa peranan teromba dalam
masyarakat Adat Perpatih tidak hanya menyokong teori sosiologi klasik, tetapi turut memperluas dan
memperhalusinya. Teromba berfungsi sebagai mekanisme yang menghubungkan nilai, simbol dan
struktur sosial dalam satu sistem yang dinamik dan kontekstual. Oleh itu, sastera lisan dalam bentuk
teromba perlu difahami bukan sekadar sebagai warisan budaya, tetapi sebagai institusi sosial yang aktif
dalam pembentukan, pengukuhan dan pengekalan perpaduan serta kestabilan sosial dalam komuniti
adat.

KESIMPULAN

Secara keseluruhannya, kajian ini mengesahkan bahawa teromba memainkan peranan signifikan
sebagai instrumen sosial yang operasional dalam masyarakat Adat Perpatih, melangkaui fungsi
tradisionalnya sebagai sastera lisan yang bersifat estetika. Berasaskan analisis data empirikal yang
diperoleh melalui kajian lapangan dan analisis teks teromba, dapatan menunjukkan bahawa ungkapan
teromba mengandungi struktur makna yang secara konsisten menegaskan nilai muafakat,
tanggungjawab kolektif serta legitimasi autoriti adat. Petikan-petikan teromba yang dianalisis
memperlihatkan bagaimana bahasa simbolik digunakan bukan sahaja untuk menyampaikan nilai,
tetapi juga untuk mengawal tingkah laku dan mengabsahkan norma sosial dalam konteks interaksi
komuniti.

Dari sudut teoritikal, dapatan kajian ini bukan sahaja menyokong kerangka solidatiti sosial oleh
Emile Durkheim, tetapi turut memperluasnya dengan menunjukkan bahawa kesedaran kolektif dalam
masyarakat adat tidak terbentuk secara pasif, sebaliknya dihasilkan melalui mekanisme budaya yang
bersifat performatif dan berulang. Dalam masa yang sama, konsep ‘asabiyyah oleh Ibn Khaldun
didapati lebih hampir dengan realiti dapatan kajian, khususnya dalam menjelaskan dimensi semangat
kekitaan dan keterikatan sosial. Namun demikian, kajian ini memperhalusi konsep tersebut dengan
menegaskan bahawa solidariti sosial dalam konteks Adat Perpatih turut diinstitusikan melalui medium
linguistik dan simbolik seperti teromba, yang berfungsi sebagai wahana legitimasi dan kawalan sosial.
Sumbangan utama kajian ini terletak pada usaha mengintegrasikan analisis sastera lisan dengan
kerangka sosiologi, sekali gus mengisi jurang dalam kajian terdahulu yang lebih cenderung
menumpukan kepada struktur sosial tanpa memberi perhatian kepada mekanisme budaya yang
menggerakkannya. Kajian ini menunjukkan bahawa teromba bukan sekadar mencerminkan realiti
sosial, tetapi bertindak sebagai agen yang membentuk dan mengekalkan realiti tersebut melalui
pengucapan yang diiktiraf dalam institusi adat. Dengan itu, kajian ini mengemukakan satu perspektif
baharu bahawa tradisi lisan perlu difahami sebagai institusi sosial simbolik yang menghubungkan nilai,
kuasa dan struktur dalam komuniti beradat.

Walau bagaimanapun, kajian ini mempunyai beberapa keterbatasan. Dari segi empirikal,
analisis tertumpu kepada korpus teromba dan konteks komuniti tertentu di Luak Ulu Muar, yang
mungkin tidak sepenuhnya mewakili variasi amalan teromba di kawasan Adat Perpatih yang lain.
Selain itu, walaupun kajian ini menampilkan bukti kualitatif yang mendalam, keterhadapan data
kuantitatif atau perbandingan antara komuniti menghadkan generalisasi dapatan secara lebih luas.
Oleh itu, kajian lanjutan dicadangkan untuk memperluas skop penyelidikan dengan melibatkan
perbandingan antara luak, pendekatan campuran (mixed-method), serta analisis terhadap perubahan
fungsi teromba dalam konteks moden dan digital.

Dari segi implikasi, kajian ini menegaskan bahawa pemeliharaan teromba tidak boleh dilihat
semata-mata sebagai usaha melestarikan warisan budaya, tetapi perlu difahami sebagai pemeliharaan
institusi sosial yang menyokong perpaduan dan kestabilan komuniti. Dalam era globalisasi dan
perubahan sosial yang pesat, usaha pendokumentasian, pengajaran dan pengadaptasian teromba

dalam konteks pendidikan dan komuniti menjadi semakin penting. Hal ini bukan sahaja memastikan
kesinambungan tradisi, tetapi juga memperkukuh identiti dan solidariti sosial dalam kalangan generasi
baharu.

Kesimpulannya, kajian ini memperlihatkan bahawa teromba merupakan mekanisme budaya yang
aktif, dinamik dan institusional dalam pembentukan, pengukuhan dan kelestarian perpaduan sosial
masyarakat Adat Perpatih. Dengan menggabungkan analisis empirikal dan kerangka teori secara
kritikal, kajian ini menyumbang kepada pengembangan wacana sosiologi budaya dan sastera lisan,
serta membuka ruang kepada pendekatan interdisiplin yang lebih luas dalam memahami hubungan
antara bahasa, budaya dan struktur sosial.

